
Nº 50 (Outubro 2002) 127

RECURSOS DIDÁCTICOS

Bole t ín das Cienc ias

A posta en valor, como recurso didáctico, da planta de tratamento de
residuos sólidos urbanos (R.S.U.) radicada en Nostián (A Coruña), ven de
facerse, ó incluír a visita ás instalacións, parte do Programa de Educación
Ambiental da cidade herculina, no exitoso e xa establecido plano de “Coñecer
Coruña”.

Deste xeito vense implicadas na mesma tarefa as Concellalías de Medio
Ambiente e a de Educación, así como a empresa Albada que xestiona a planta
de residuos. “A ruta da auga na nosa cidade”, outra proposta do Programa de
Educación Ambiental, ten sido artellada da mesma maneira, sendo a empresa
colaboradora, neste caso, a Empresa Municipal de Auga da Coruña
(EMALCSA).

Aínda que o tipo de visita á planta de Nostián pode ser acordada, en
función do tipo de persoas que desexen acudir e os obxectivos que se teñan,
o programa proposto polo Concello refírese a escolares de sete anos ou máis.
A limitación de idade proponse para manter a efectividade didáctica, sen poñer
en cuestión o funcionamento das instalacións nin a seguridade dos visitantes.

Os obxectivos propostos polo programa, que poden ser completados
polo profesorado e/ou os educadores ambientais responsables, son os seguintes:

1. Dar a coñecer e profundar cos alumnos/as no Plano de Tratamento
dos R.S.U.

2. Informas das diferentes alternativas existentes para o tratamento dos
R.S.U.

3. Modificar as actitudes persoais na procura dunha mellora dos
comportamentos ante a xeración e eliminación de residuos.

4. Motivar á poboación para que participe activamente na separación
do lixo.

Unha vez postos en contacto cos responsables municipais, a actividade
comeza cunha xornada previa na que, ademais dunha presentación
audiovisual, farase entrega do material impreso que serve para realizar traballo
complementario, tanto na aula como nas saídas ó exterior. Este material
abrangue:

a. Caderno para o alumno/a, en formato A-5, que ofrece información,
fichas de traballo e propostas de actuación, dun xeito, fundamental-
mente, gráfico.

b. Caderno para o profesor, en formato A-4, dunhas 50 páxinas, que,
tratando os mesmos temas que o do alumno/a, ofrece máis informa-
ción e outras propostas de traballo, que poden desenvolverse de xeito
previo ou posterior á visita.

Nunha segunda xornada desenvólvese un taller, dunha hora ou hora e
media, que pode elixirse entre:

A.  Análise dunha bolsa de lixo na que non se fixo unha separación
selectiva, diferenciando os distintos materiais. Recomendado para
rapaces e rapazas de 10 ou máis anos, os contidos que se tratan son:

i. Separación selectiva na orixe.
ii. Os tres Rs: reducción, reutilización e reciclaxe.
iii. Compostaxe.
iv.  Materias primas, consumo e residuos.

Nesta actividade preséntase ó alumnado bolsas de lixo simuladas (pre-
viamente preparadas). Cada bolsa contén diferentes materiais que os
grupos de traballo deben separar e pesar para establecer a súa pro-
porción. Despois decídese o destino de cada tipo de material.

B.  Xogo de simulación (A solución menos mala), onde se trata de
coñecer e valorar os diferentes sitemas de tratamento de R.S.U., ana-
lizando as alternativas de reducción, reutilización e reciclaxe, impli-
cando ós participantes no tratamento do lixo que producimos.
Recomendado para rapaces e rapazas de 12 ou máis anos, os contidos
que se tratan son:

i. Residuos urbanos.
ii. Sistemas de tratamento.



Nº 50 (Outubro 2002) 129Re cu r s o s  D idá c t i c o s

iii. Consumo.
iv. Contaminación atmosférica, da auga e do solo.

Nesta actividade simúlase unha situación onde cada grupo debe apor-
tar solucións ó problema dos residuos. Suponse que varias cidades
decidiron tratar en común (mancomunidade) os seus R.S.U. Deben
decidir entre os varios sistemas de tratamento e as localizacións posi-
bles. Ofreceselle información sobre as vantaxes e inconvenientes de
cada sistema, para tomar unha decisión final razoada.
C. Xogo de mesa (O lixo vai a...).  Trátase de que os participantes
coñezan o Plano de Tratamento de R.S.U. de A Coruña e de que
valoren, comparativamente, outros sistemas de tratamento, facendo
especial fincapé nos materiais producidos a partir do lixo.
Recomendado para rapaces e rapazas de 10 ou máis anos, os contidos
que se tratan son:
i. Residuos urbanos.
ii. Reciclaxe e compostaxe.
iii.  Recollida selectiva.
iv. Contaminación.
v. Vertedoiros.
Nesta actividade represéntase, sobre un taboleiro xigante o ciclo dos
residuos desde a súa producción nos domicilios ata o seu tratamento.
As cuadrículas representan os pasos de cada material. Xogando por
grupos, avánzase polo taboleiro  contra as dificultades que xurden
no tratamento (plásticos contaminantes, mala selección na orixe,...).
En cada caso débese atopar unha solución que deberá ser aprobada
polo resto de xogadores. Ó rematar faise un debate sobre os contidos
tratados.

A estas xornadas previas, segue a visita á planta que ten as lóxicas
limitacións que dictan a seguridade de todos e as necesidades de producción.

Nesta visita guiada, as explicacións corren a cargo de persoal especiali-
zado nos distintos procesos que teñen lugar. As distintas zonas a percorrer
son:

1. Planta de triaxe e clasificación. Onde se poden ver as áreas de recep-
ción e descarga, as cintas transportadoras coa apertura das bolsas e a
súa eliminación, a cabina de selección onde se separan manualmente
papel e cartón, plásticos (por calidades e colores) e vidro. O seguinte
paso é a separación mecánica de envases férricos (con separador
magnético) dos de aluminio ou mixtos (por corrientes de inducción).

Esta fracción sofre, posteriormente, unha selección manual para se-
parar os “tetrabiks”. Nesta zona atópanse tamén as prensas (para pa-
pel, plásticos e residuos mixtos, as de envases de aluminio e as de
envases férricos) así como os almacéns onde se gardan as balas de
alta densidade para o seu envío as empresas de transformación.

2. Planta de tratamento da fracción orgánica, onde se obteñen o compost
e o biogás. O proceso combina a biometanización coa fermentación
aerobia. Aquí existe unha zona de recepción, coas correspondentes
básculas para pesaxe dos camións,  e unha zona de descarga onde se
verten os residuos orgánicos. Cun guindastre enchense os depósitos
de alimentación. Nun pretratamento mecánico abrense as bolsas e
separanse os residuos non orgánicos presentes. Os residuos orgáni-
cos son triturados e separados segundo tamaño, pasando a fracción
menor a un tratamento previo para a súa fermentación anaeróbica. A
fracción media destínase á fermentación aerobia e a de maior tamaño
e embalada para ser enviada ó depósito de refugallos.

    O tratamento previo á fermentación anaeróbica inclúe unha segunda
trituración, un prequecemento con vapor de auga, unha maceración
con auga do proceso e a inoculación dos microorganismos anaerobios,
para rematar coa eliminación do exceso de auga. Todas estas
operacións teñen lugar en tanques de preparación e no espesador.

      A suspensión obtida lévase ós dixestores anaeróbicos mediante bom-
bas. Alí permanece entre 28 e 32 días, a uns 35ºC, xerando unha
mezcla de gases (“biogás”) que se destina á  producción de enerxía
eléctrica.

    Os restos da fermentación anaeróbica deshidratanse e envíanse á nave
de compostaxe. Alí, durante 40 días faise unha compostaxe aeróbica
con aire forzado e volteo, que remata na estación de afino, onde se
eliminan os inertes e se selecciona o tamaño do grao para a súa
comercialización.

3. Biofiltros e depuradora de augas residuais. O aire de  toda a planta é
depurado por un biofiltro, de casca de piñeiro tratada sobre unha
biopelícula, que elimina os cheiros. As naves de compostaxe operan
en depresión e están dotadas de ventiladores que dirixen todo o aire
ós biofiltros.

    As augas residuais da planta, antes de ser vertidas á rede de saneamento
da cidade, pasan por unha depuradora, con tratamento físico e
biolóxico.

4. Tanque de biogás e producción de electricidade. O biogás dos
dixestores chega a un gasómetro, encargado de regular o fluxo de
alimentación da central eléctrica. Con cinco motores instalados, ten
unha potencia de 6 MW, o que permite o autobastecemento da planta
e un excedente que se pasa a rede xeral.

5. Depósito de rechazos. Os residuos que non poden recuperarse ou
reciclarse, porque na actualidade non existen procesos axeitados,
pasan a un almacenamento temporal, despois de ser prensados.
Construído de acordo coa Directiva 1999/31/CE do Consello, relati-
va ó vertido de residuos (data de 26 de abril de 1999), ten as paredes
e o fondo impermeabilizados (bentonita, xeotextil, leito granular) e
dotados dunha rede de captación de lixiviados que son conducidos á
planta de tratamento de augas.

6. Sala de control. Desde aquí podese facere un seguimento puntual de
todo o proceso e contemplar o conxunto das instalacións.

Unha visión xeral preséntase, para unha mellor comprensión e
aproveitamento didáctico, por medio dun video que se visiona ó comezar ou
ó rematar a visita.

Cumpre sinalar que o material didáctico que se entrega contén intere-
santes referencias bibliográficas e enlaces de Internet. Ademais pode, con
poucas adaptacións, ser utilizado en etapas do ensino formal e no ensino non
formal, para as que, en principio, non está dirixido.

De tódolos xeitos, integrarase mellor no segundo ciclo de Ensinanza
Primaria, na Secundaria obrigatoria e naquelas ramas do Bacharelato e FP que
teñan relación coas Ciencias, a Tecnoloxía e a Sanidade.

BIBLIOGRAFÍA.

TAJES, M. e ORELLÁN, Mª. D. “La Industria Química como Recurso en la
E.A.”. Actas das II Xornadas Galegas sobre a Didáctica da Química.
Santiago. 1996. Páxs 51 e ss.

TAJES, M. “A planta de tratamento de RSU de Nostián (A Coruña)”. En Bole-
tín das Ciencias. Nº 45. Marzo, 2001. Páxs. 73 e ss.

Concello de A Coruña. “Los residuos urbanos en La Coruña. Manual del Pro-
fesor”. Área de Medio Ambiente. A Coruña. 2002.




